
BADIIY SAN’AT TURLARINING XORAZM DOSTONLARIDA QOʻLLANILISHI 
 

Annotatsiya. Tadqiqot maqsadi: Poetika adabiyot ilmining muhim qismi boʻlib, ilmi aruz, ilmi qofiya hamda 
ilmi bade’ uning tarkibiy qismidir. Mumtoz adabiyot an’analariga kiruvchi janrlar, ularning qofiyasi, vazni hamda 
ularda qoʻllanilgan badiiy san’atlar poetikaning oʻrganish manbasi boʻlib xizmat qiladi. Mumtoz janrlar mumtoz 
adabiyot an’analarining muhim qismi hisoblansa-da, xalq dostonlari, xususan, Xorazm “oshiq” turkumi 
dostonlarida ham alohida ahamiyatga ega. Bu xususida bir qancha manbalarda soʻz yuritilishiga qaramay, 
oʻrganilishi lozim boʻlgan jihatlar hali talaygina. Shu sababdan ushbu maqolada “Oshiqnoma”lardan keng oʻrin 
olgan gʻazal, masnaviy, tuyuq, musammat janriga mansub boʻlgan murabba’, muxammas, musaddas, ularda 
qoʻllanilgan ilmi bade’ning lafziy san’at, ma’naviy san’at hamda mushtarak san’at turlari haqida soʻz yuritiladi. 
Tadqiqot metodlari: Ushbu maqolani yoritishda tarixiy va statistik metodlardan foydalanildi. Tadqiqot natijalari: 
Xorazm dostonlari tarkibidagi mumtoz janrlarda she’riy san’at namunalarining 30 dan oshiq turi keltirilgan. 
Xulosa: “Oshiq” turkum dostonlarida qoʻllanilgan she’riy san’atlar xalfa, baxshilarning mumtoz adabiyot, xususan, 
ilmi bade’ni mukammal bilganligini ifodalaydi. 

Kalit soʻzlar: “Oshiq” turkum dostonlari, mumtoz janrlar, ilmi bade’, lafziy san’atlar, ma’naviy san’atlar, 
lafziyu ma’naviy san’atlar. 

TYPES OF POETIC ARTS USE IN XORAZM EPICS 

 
Abstract. The purpose of the research: Poetics is an important part of the science of literature, and the 

science of aruz, the science of rhyme, and the science of bade are its components. Genres belonging to classical 
literary traditions, their rhyme, weight, and artistic arts used in them serve as a source of study of poetics. Although 
classical genres are considered an important part of classical literary traditions, folk epics, in particular, epics of 
the Khorezm "lover" series, are also of special importance. Despite the fact that several sources speak about this, 
there are still many aspects that need to be studied. For this reason, in this article, the ghazal, masnavi, tuyuq, 
musammat genres, muhammas, musaddas belonging to the genres of ghazal, masnavi, muhammad, used in them, 
the verbal art, spiritual art and common art of art used in them. types are discussed. Research methods: historical 
and statistical methods were used in the coverage of this article. Research results: More than 30 types of examples 
of poetic art in classic genres of Khorezm epics are presented. Conclusion: The poetic arts used in the epics of the 
"Ashiq" series show that the khalfa and bakhshis had a perfect knowledge of classical literature, especially the 
science of bade. 

Keywords: “Ashik”category epics, classical genres, Ilmi bade, lafziy arts, spiritual arts, lafziyu spiritual arts. 

Аннотация. Цель исследования: Поэтика является важной частью науки о литературе, а науки аруз, 

наука о рифме и наука о баде являются ее составляющими. Источником изучения поэтики служат жанры, 
принадлежащие классическим литературным традициям, их рифма, вес и использованное в них 
художественное оформление. Хотя классические жанры считаются важной частью классических 
литературных традиций, особое значение имеют и народные эпосы, в частности эпосы хорезмийской 
«любовной» серии. Несмотря на то, что об этом говорится в нескольких источниках, существует еще 
множество аспектов, которые необходимо изучить. По этой причине в данной статье используются жанры 
газели, маснави, туюк, мусаммат, мухаммы, мусадды, относящиеся к жанрам газели, маснави, мухаммеда, 
используемое в них словесное искусство, духовное искусство и общехудожественное искусство. Методы 
исследования: при освещении статьи использовались исторические и статистические методы. 
Результаты исследования: Представлено более 30 видов образцов поэтического искусства в классических 
жанрах хорезмского эпоса. Вывод: Поэтическое искусство, использованное в эпосах серии «Ашик», 
показывает, что халфа и бахши обладали прекрасным знанием классической литературы, особенно науки 
баде. 

Ключевые слова: эпосы серии «Ашик», классические жанры, наука и искусство, словесное 
искусство, духовное искусство, словесно-духовное искусство. 

Kirish  

Mumtoz janrlarning badiiyati doimo ahamiyatga molik masalalardan boʻlib, badiiy 

san’at turlaridan foydalanish shoirning tasvirlash mahoratini, tafakkurini koʻrsatuvchi vosita 

hisoblanadi. “Adabiy asarlarda she’riy san’atlardan foydalanish mahorati hamma asrlarda 

badiiy san’atkorlikning asosiy qirralaridan biri hisoblangan” [2; 4]. She’riy san’atlarni qoʻllash 

orqali ijodkor asarlari yanada ta’sirli, estetik jihatdan yuqori choʻqqiga chiqishi mumkin.  

Oʻrta asrlar adabiyotining asosini tashkil etgan mumtoz janrlar Xorazm “oshiq” turkumi 

dostonlariga ham oʻz ta’sirini oʻtkazgan. “Xorazm dostonlari XIX asr boshlaridayoq savodxon, 

mumtoz adabiyot bilan yaxshi tanish boʻlgan baxshilar, madrasa ta’limini olgan kotiblar 

tomonidan yozuvga koʻchirila boshlagan. Oʻsha jarayonda dostonlar she’riy tizimiga aruz 

vazniga aloqador she’rlar faolroq kirib kela boshlagan” [20; 71 b]. Natijada dostonlar tarkibi 

badiiy san’atlar faol qoʻllangan mumtoz janrlar bilan boyib borgan. Dostonlarda keltirilgan  

gʻazal, masnaviy, mustahzod janrlari, musammat janri tarkibidagi murabba’, muxammas, 

musaddaslarda koʻplab she’riy san’atlarni uchratish mumkin. Izlanishlarimiz davomida 

“Oshiqnoma”lar tarkibida keltirilgan 30 ga yaqin turdagi she’riy san’atlar namunalarini 

oʻrganib chiqdik. Biz ushbu maqolada dostonlarda foydalanilgan har bir badiiy san’at turlariga 

misollar keltirish orqali oʻz fikrimizni dalillashni lozim topdik.  

Ma’lumki, ilmi bade’ni tashkil etgan she’riy san’atlar, oʻz navbatida, ikki guruhga ajraladi: 

san’atlarning birinchi guruhi bevosita she’rning mazmuni, ma’nosi bilan bogʻlangan boʻlib, 

ma’naviy san’atlar (sanoe’i ma’naviy) deb ataladi. Nutqni, she’rni bezash, turli stilistik figuralar, 

soʻz oʻyinlari hosil qilish maqsadida ishlatiladigan san’atlar esa lafziy san’atlar (sanoe’i lafziy) 

deb yuritiladi [3. 2014, 15 b]. “Oshiqnoma”lar tarkibida she’riyatda yuksak badiiylikning 

muhim omillaridan hisoblangan [3. 2014, 23 b] ma’naviy san’atlarning faol darajada 

qoʻllanganligini quyida keltirilgan namunalar orqali bilishimiz mumkin.  

Adabiyotlar tahlili va metodlar 

Maqolaga qoʻyilgan masalani hal qilishda filologiya fanlari doktori, professor 

Roʻzimboyev S. tomonidan nashrga tayyorlangan Xorazm “Oshiqnoma” turkumidagi dostonlar 

tahlil qilindi.  

Ushbu maqolani yoritishda tarixiy va statistik metodlardan foydalanildi. 

https://doi.org/10.47390/SPR1342V3SI8Y2023N38

Muhokama 

Xorazm dostonlarida eng koʻp qoʻllanilgan ma’naviy san’at turlaridan biri talmeh (tarixiy 

shaxslar, davlat arboblari, afsonalar, asarlar qahramonlari ismlarini keltirish san’ati [2, 2001, 

10]) boʻlib, gʻazal, murabba’, muxammas, mustazod tarkibida keltiriladi: 

Gʻazal tarkibida: 

Abu Bakr, Umar, Usmon, rasul doʻsti Shohimardon,  

Ali oʻzi sheri Yazdon, yolgʻuzim senga topshurdim. 

Murabba’ tarkibida: 

Yor uchun Yusufni koʻr, yuz ming balogʻa choʻlashib, 

Ul Xalil topdi murod otashi norgʻa ulashib, 

May ichib maston yurib, mohi tobonga doʻlashib, 

Besh kundur bu jahon, mast oʻlub asrak kezaver. [18. 2019, 128].  

Muxammas tarkibida: 

Soqiy ajal etishgach, qilma ovvora mani, 

Mansur kabi chek endi, koʻnglimda dora mani, 

Ibrohimdek tashlagil, oʻtgʻa ul nora mani,  

Ismoildek qurbon qil, koʻyinda chora mani, 

Zulayhodek Yusufdek qoldim zindon ichinda. [5. 2006, 106].  

Mustahzod tarkibida:  

Qosid kelturib Yusuf uchun Ya’qubga noma, 

Ul shahri Misrdin,  

Tashqarida figʻon etdi kim koʻrsalar agar, 

Vayroning emasmu? [17. 2013, 49]. 

Mubolagʻa – adabiy asarda tasvirlanayotgan timsol holati yoki harakatini boʻrttirib, 

kuchaytirib ifodalash san’ati [2. 2001. 4] boʻlib, “oshiq” turkum dostonlarida gʻazal va 

muxammas tarkibida keltirilgan: 

Muxammas tarkibida: 

Olam kuyar oʻtima, oh aylasam bu soat, 

Insu jinslar titrashur aytur nechuk alomat, 

Dev, parilar etmayin aytur bu nechuk ofat, 

Ohim chiqsa zarracha qolmas hech kim salomat, 

Yetmas sanga bu nolam, soʻzona boʻlmadim man. [10. 2006, 326].  

Gʻazal tarkibida: 

Qatra-qatra qonli yosh oqdi koʻzimdin mavj urub, 

Rahm qil, chashmim suvin selobidin, ey robbano. [18. 2019, 187].  

Soʻzlaguvchi kalomni bir uslubdin ikkinchi uslubqa naql qilgʻonda eshitkuchini ul 

kalomni tinglamoqqa koʻproq jalb etar [1. 1981, 184]. “Badoyi’u-s-sanoyi’”da ta’rifi keltirilgan 

ushbu iltifot san’ati gʻazal va muxammasda qoʻllanilgan: 

Gʻazal tarkibida: 

Ismi gul, ruxsori gul, desam xatodir ul gula, 

Voh ajab, donolari vasfinda nodon qildi gul. [15. 2011, 16].  

Muxammas tarkibida: 

Naylayin, vohasrato, dildordin ayrilmisham, 

Ikki nargis, koʻzlari xunxordin ayrilmisham. 

Gʻamzayu husnda ikki mordin ayrilmisham, 

Qolmisham gʻam ostida gʻam xordin ayrilmisham, 

Ul qadi shamshod yuzi ruxsordin ayrilmisham. [15. 2011, 43].  

“Oshiq” turkum dostonlarida kam qoʻllanilgan san’at turlari ham mavjud boʻlib, ular 

faqat gʻazal yoki muxammas yoinki masnaviy kabi bitta janr tarkibida sanoqli tarzda 

qoʻllanilgan. Shunday san’at turlaridan biri takrir (takrorlash ma’nosini ifodalovchi san’at 

boʻlib, she’rda u yoki bu soʻzni takror qoʻllashni nazarda tutadi [2. 2001, 20]) boʻlib, faqat ayrim 

muxammaslar tarkibida keltirilgan.  

Bir nechani koʻribman, safo birla suhbatda, 

Bir nechani koʻribman, aysh birla ishratda, 

Bir nechani koʻribman, ado boʻlmas davlatda 

Bir nechani koʻribman, qaygʻu birla hasratda 

Manki tolei miskin, choʻli mugʻon ichinda. [5. 2006, 106].  

Mumtoz adabiyotdagi janrlarda ifodalanayotgan biror fikrni isbotlash uchun xalq 

maqollaridan foydalanish orqali yuzaga keladigan irsoli masal san’ati “Edigo” dostonidagi 

muxammasda oʻz ifodasini topgan.  

Har ulugʻ rohi guzardur oʻtsa har kim ogʻrimas,  

Bir masal bordur qadimdan, tanimasni siylamas, 

Qarilar johillarni aytgan soʻzlarin tinglamas, 

To sinab bitmas kishi, yaxshi-yomon anglamas,  

Anglabam bildim yangi pushti panohim afv qil. [4. 2006, 214].  

Badiiy san’atlar orasida shunday bir turi borki, muallif yor ta’rifini keltirar ekan, uning 

goʻzalligini bilib turib oʻzini bilmaslikka soladi. Tajohul ul-orif deb nomlangan ushbu san’at turi 

ham “Oshiqnoma”ning ikkinchi kitobi tarkibidagi “Xiromon pari” dostonida keltiriladi: 

Yorim mani qaro dersan, qoshlaring qaro emasmu? 

Oq yuzingda dona-dona, xollaring qaro emasmu? [9. 2006, 248].  

Ma’naviy san’atlar tarkibiga kiruvchi ruju’ san’ati shoirning oldingi misra yoki baytda 

qoʻllagan badiiy tasvir vositasidan qaytib, keyingi misra yoki baytda unga qaraganda kuchliroq 

ifoda keltirishidir [2. 2001, 12]. Bu san’at turi oʻta kam oʻrinlarda qoʻllangan. 

Bizga zulm etgan raqiblar boʻldilar jondin judo, 

Balki joni, xonumoni, notavonidin judo. 

Bu falakni boshidin tushdi boshima yuz balo, 

Bizga zulm etgan raqiblar boʻlgʻay ul yuzi qaro, 

Elu xalqim, xonumonimdin judo boʻlgan boshim. [10. 2006, 286].  

Ma’naviy san’at namunalaridan biri boʻlgan iyhom san’ati ham dostonda ayrim 

oʻrinlardagina qoʻllanilganini koʻrishimiz mumkin. “Royi Chin” dostonidagi gʻazal baytlaridan 

birida iyhom san’atidan foydalanilgan: 

May ichib mastona yursam, muborak jamolin koʻrsam, 

Shirin-shakar labin soʻrsam, koʻrsam davlatli diydorin. [7. 2006, 140-141].  

Ijodkorlar tomonidan keng foydalaniladigan husni ta’lil san’ati adabiy asarlarda 

tasvirlanayotgan biror hodisaga shoirona biror sabab koʻrsatish [2. 2001, 7] orqali yuzaga 

keladi. “Tohir va Zuhra” dostonidagi “Gul” radifli gʻazalda husni ta’lilning goʻzal namunasi 

berilgan: 

Gul yuziga gulni oʻxshatsam, gulga ne ayb erur, 

Oʻzining ziynatini er bilan yakson qildi gul. [15. 2011, 16].  

Ya’ni oshiq ma’shuqaning yuzini bogʻdagi gulga oʻxshatganki, yorning cheksiz goʻzalligidan 

xijolat boʻlgan gul oʻzini halok qilgan. 

Kalomi jomi’ – andogʻ kalomdurkim, oʻgut, hikmat va zamoni birodarlardin shikoyat kibi 

bir nima bila shirayu zeb berilgʻan boʻlur [1. 1981, 136]. Ushbu san’at turini “Malikai Dilorom” 

dostoni tarkibida koʻrishimiz mumkin: 

Har kishi qilsa balandparvozlik topmas kamol, 

Kimki moʻminga qilur bordur anga yuz ming zavol, 

Garchi Sultoni jahon boʻlsang qadingni ayla dol,  

Yaxshilik birla gʻariblarning buzilgan koʻnglin ol,  

Toki Haq qilgʻay seni mahsharda sulton oqibat. [6. 2006, 306].  

Ushbu muxammasda “Yaxshilik birla gʻariblarning buzilgan koʻnglin ol” misrasida nasihat 

qilish, oʻgit berish ma’nosi yaqqol koʻzga tashlanadi. Aynan shu misra orqali kalomi jomi’ san’ati 

yuzaga kelgan. 

Qarama-qarshi ma’noli soʻzlardan foydalanish san’ati boʻlgan tazod ham dostonda eng 

koʻp oʻrinda qoʻllanilganligini kuzatishimiz mumkin: 

Gʻazal tarkibida:  

Qoʻlimdin ketdi darmonim, xazon boʻldi gulistonim, 

Yigʻlashib yor-u yoronim raqiblar kuldi naylayin. [11. 2008, 1 gʻazal].  

Muxammas tarkibida: 

Doʻst soʻziga tut quloq, agʻyorni pandin tutmagil,  

Shum raqib fitnalarini uyqudan uygʻotmagil, 

Oʻzgalarga til berib, holim parishon etmagil, 

Ming tumanlik e'tiborim bir diramga sotmagil, 

Yuz alam jonima jabri sitamkorim, uygʻon. [15. 2011, 91].  

Tanosib – qoʻllash doirasi nihoyatda keng boʻlgan va bir qator she’riy san’atlar bilan 

uzviy bogʻlangan ma’naviy san’at [3. 2014, 206 b] boʻlib, she’riy misralar tarkibida bogʻ, bulbul, 

gʻuncha, gul; ,toj, taxt, sulton soʻzlari vositasida yuzaga chiqqan: 

Gʻazal tarkibida: 

Bogʻingga qoʻndi bulbuling, ochildi ham gʻuncha guling, 

Egam qaytardi chirogʻing, orzui armoning keldi. [5. 2006, 101].  

Muxammas tarkibida: 

Keldi Navroʻz bulbuli, sayri guliston ayladi, 

Yoydi Gulning vasfini olamga doston ayladi, 

Koʻrguzib yorning jamolin mastu hayron ayladi, 

Navhai ohin tuzib koʻp zoru afgʻon ayladi, 

Soqiy bir may suidi, koʻnglim dali-maston ayladi. [18. 2019, 129].  

Tashxis san’ati ham dostonlarda nisbatan kam qoʻllanilgan boʻlib, ayrim gʻazallar 

tarkibida uchraydi: 

Sunbulidur yoki sargʻarmish yuzi, gul tobidin. 

Bulbula yolgʻiz yoʻl ochib, zulfin zarafshon qildi gul. [15. 2011, 17].  

Ushbu baytda insonga xos boʻlgan yuz rangining sargʻayishi gulga koʻchirilishi natijasida 

shaxslantirish san’ati yuzaga kelgan. 

Dostonlarning janriy tarkibida masnaviylar kam uchrasa-da, ammo ularda ham she’riy 

san’at turlaridan yetarli miqdorda foydalanilgan. “Shaxriyor” dostoniga kiritilgan masnaviyda 

intoq (badiiy asarda hayvonlar yoki jonsiz narsalarni odamlarga oʻxshatib soʻzlatish [2. 2001, 

9]) san’ati goʻzal tarzda ifodalangan. 

Ki aytur toʻtilar zori nihoni, 

Ki qumrilar kuylar behad sanoni, 

Figʻon aylar gulni ustinda bulbul, 

Tushur gullar aro kim anda gʻul-gʻul. 

Kabutarlar yana gʻuv-gʻuv derlar, 

Ki chumchuqlar uchib bismillo derlar. [10. 2006, 289].  

Tartib san’ati ma’naviy san’atlar sirasiga mansubdir. Atama ma’nosi tartib san’ati 

mohiyatini deyarli toʻla ifodalaydi. Shoir tasvirda voqea-hodisaning uzviy birin-ketinlikda, 

qat’iy tadrijda ifodalashga harakat qilsa tartib san’atini qoʻllagan boʻladi. 

Kuyib, yonib, tutoshib nolai soʻzon bila qoldim, 

Davosiz darda qoldim malhami jonimdin ayrildim. [10. 2006, 293].  

Atoulloh Husayniy ta’biri bilan aytganda ma’naviy san’atlarning ikkinchi nav’i tarkibiga 

kiruvchi tashbih va istiora “oshiq” turkum dostonlarining turli oʻrinlarida qoʻllanilgan. 

Ma’lumki, adabiyotda ikki narsa yoki tushunchani bir-biriga oʻxshatish orqali yuzaga keladigan 

san’at turi boʻlgan tashbeh ( ikki narsa yoki tushunchani ular oʻrtasidagi haqiqiy yoki majoziy 

munosabatlarga koʻra oʻxshatish san’ati) she’riyatda foydalaniladigan eng serunum badiiy 

san’at turi hisoblanadi. She’riy parchalarni kuzatish davomida Xorazm dostonlarida ham bu 

holat yaqqol koʻzga tashlanishini koʻrishimiz mumkin: 

Gʻazal tarkibida: 

Urushda sher arslondek, ham Rustami dostondek,  

Goʻyoki Yusufjondek, ham rang-barang oʻgʻlondur. [7. 2006, 126].  

Muxammas tarkibida: 

Ishq savdosi aning boʻldi, bu jonning mosili, 

Yoʻq turur bul dunyoda oʻzga umringning hosili, 

May ichib, sarmast oʻlan bir dali ishqning kokili, 

La'lu gavhar, simu zardin bor boshining kokili, 

Qaddi shamshod, qomati ul sarvdek nozim kelur. [18. 2019, 134].  

Xorazm dostonlarida nisbatan kam qoʻllanilgan istiora (adabiy asarda soʻzni haqiqiy 

emas, koʻchma ma’noda qoʻllash [2. 2001, 12]) san’ati ham gʻazal va muxammas tarkibida 

qoʻllanilgan: 

Muxammas tarkibida:  

Nozli yor, ey guluzor, choʻx beqaror etding meni. 

Yigʻlatib zor, elga oshkor, telba kor etding meni, 

Almudom husningga zor, devonavor etding meni, 

Beshumor darda giriftor, haqqa zor etding meni, 

Zarnigor, ey shohimor, sen sharmisor etding mani. [15. 2011, 25-26].  

Gʻazal tarkibida:  

Uyqu ermasdur magar, shirin zabonim nozidur, 

Koʻzlari jon olgʻuchi qoshi kamonim nozidur. [12. 2008, 4 gʻazal].  

“Oshiq” turkum dostonlarida keltirilgan badiiy san’at turlarining yana biri lafziy 

san’atlar hisoblanadi. “Lafziy goʻzalliklarning asosi shuki, alfoz (soʻzlar) ma’noga 

boʻysundiriladi” [1. 1981, 35]. Umuman olganda, lafziy san’atlar faqat nutqning (xususan, badiiy 

nutqning va ayniqsa, she’riyatning) bezagi emas, balki muayyan fikr, maqsadning etuk badiiy 

shaklda ifoda topishi uchun xizmat qiluvchi muhim vositadir [3. 2014, 24 b]. Dostonlarda faqat 

gʻazal tarkibida kelishiga qaramasdan keng foydalanilgan lafziy san’at turi saj’ arabcha soʻz 

boʻlib, lugʻaviy ma’nosi jihatidan qumri, bulbul, toʻti kabi xushovoz qushlar tovushining bir-

biriga qoʻshilib, joʻr boʻlib ketishini anglatadi [21. 1978, 12 b]. “Oshiq” turkum dostonlaridagi 

deyarli barcha dostonlarga kiritilgan gʻazallarda saj’ san’ati qoʻllanilgan: 

Ham dardimdur, ham darmon, jonimdir anga qurbon, 

Oʻldirsa nedur farmon, ul shohi jahon keldi. [17. 2011, 138].  

Ritorik yoki oddiy soʻroq gaplarni qoʻllash orqali yuzaga keladigan istifhom san’ati 

boshqa san’atlardan farqli oʻlaroq muxammas va mustahzod tarkibida keltirilgan: 

Muxammas tarkibida: 

Yorsiz giryon koʻzimdin oqmagan qon qoldimu? 

Boʻlmagʻan siynamda zohir dogʻi pinhon qoldimu? 

Koʻrmasam yorimni qon yutmoqgʻa imkon qoldimu? 

Seli ashkim oqmogʻon koʻhi biyobon qoldimu? 

Soqiyoman yutmagʻon xunoba-hijron qoldimu? [9. 2006, 248].  

Mustahzod tarkibida:  

Ya’qub nabi mendin sango bir turfa xabar bor, 

Jononing emasmu? 

Otiki Yusuf, jumla-jahon anga xaridor, 

Ul joning emasmu? [17. 2013, 49].  

She’riyatda ma’lum bir shaxs yoki narsaga murojaat qilish orqali yuzaga keladigan nido 

dostonda qoʻllanilgan asosiy san’at turlaridan biri hisoblanadi. She’riy parchalarda “Ey 

robbano”, “Yo rasululloh”, “soqiy”, “shohi sulton”, “chiltan”, “eran” soʻzlari nido san’atini yuzaga 

chiqarishda vosita boʻlib xizmat qilgan. 

Gʻazal tarkibida: 

Xastaman, hajringdaman, ey shahi sultonim, eshit, 

Oʻlgudekman koʻrmasam, sarvi xiromonim eshit. [19. 2019, 65].  

Muxammas tarkibida: 

Ber madad, chiltan, eranlar, toʻgʻri yoʻl koʻrsat mango, 

Yo Bahouddin vali, doʻndim, sigʻindim men sango, 

Qul Sulaymon tagʻi qil, bir madad mandin yango, 

Xojai Xofiz vali, sen yana qil ilhom mango, 

Bilmanam men, gul yuzin koʻrmak jamolin bormudir? [18. 2019, 163]  

Takrorlashga xoslangan badiiy san’at turlaridan biri tasbe’ boʻlib, faqatgina “Tohir va 

Zuhra” dostonidagi “Gul” radifli gʻazalning 3 ta baytida keladi: 

Bulbula gullar munosib, gul munosib bulbula,  

Bulbula oʻtlar solib, husnin guliston qildi gul. [15. 2011, 16].  

Bu san’at turi birinchi misra oxiridagi soʻzning ikkinchi misra boshida takror kelishini talab 

qiladi [22]. Ushbu baytda bulbula soʻzi orqali tasbe’ san’ati yuzaga chiqqan. 

Xorazm dostonlarida qoʻllanilgan takroriy san’at turlaridan yana biri qaytariq san’atidir. 

Ushbu badiiy san’at baytdagi mazkur oʻrinlardan biridagi soʻzning yana boshqa bir oʻrinda 

takrorlanishiga asoslanadi [22].  

Men dedim: “Yo Rab, ne gulsan, gulni hayron aylagan”,  

Gul kulib, soʻzlab oʻzi, ham bizni xandon qildi gul. [15. 2011, 16].  

Bu baytda ikkinchi misraning boshida va oxirida gul soʻzi qaytarilishi natijasida qaytariq san’ati 

paydo boʻlgan. She’r baytidagi birinchi soʻzning bayt oxirida takrorlanish [23] san’ati, ya’ni 

tasdir “oshiq” turkum dostonlaridagi faqat bitta 16 baytli gʻazalning 1-2-4-6-7-8-9-baytlarida 

uchraydi.  

Gul gula sarvi xiromon, gul bila aylab xirom, 

Sarvni aylab adam, gulni xiromon qildi gul. [15. 2011, 16].  

“Oshiq” turkum dostonlarida foydalanilgan badiiy san’at turlaridan yana biri kitobat 

san’ati boʻlib, arab alifbosi harflari shaklidan lirik va epik timsollar chizishda foydalanishdir [2. 

2001, 22-23]. 

Bilmadim men, bul uygʻonmish, yotgan iqbolimmudur, 

Yoki xo ul koʻzlari jon olgʻuchi zolimmidur, 

Yo ochib mushaf yuzin, koʻngluma xush folimmidur, 

Boʻylari zebo alif, yo qomati dolimmidur, 

Bor parilar sarvari sultoni koʻrdim bu kecha. [18. 2019, 164].  

Muxammas tarkibida kelgan alif hamda dol harflari kitobat san’atini yuzaga keltirgan. 

Badiiy adabiyotda grammatik qurilmalarning bir xil shaklidan ketma-ket foydalanish 

orqali yuzaga keladigan san’at turi bu ta’did boʻlib, muxammaslar tarkibida uning namunalarini 

koʻrishimiz mumkin. 

Otima tay ot topilmas, aslo sen etma gumon,  

Axtarib koʻr, Rumu Farang, Bagʻdod, Basra, Isfahon, 

Buxoro-yu ham Samarqand, Andijon-u Margʻilon, 

Izlasangda topolmassan bunday otni bibijon, 

Gʻirotimning bahosi Tallixona boshma bosh. [13. 2009, 188].  

Ushbu muxammasda bir xil soʻroqqa javob boʻladigan atoqli joy nomlarini ketma-ket sanash 

orqali ta’did san’ati yuzaga kelganinin koʻrishimiz mumkin. 

She’riy san’at turlari tarkibida qaytariqqa oʻxshash boʻlgan yana bir turi, ya’ni iltizom 

san’ati mavjud. Ammo uning farqli jihati shundaki, takror kelishi talab qilingan soʻz aynan bir 

misra yoki baytning boshida, yoinki oxirida emas, balki ijodkor talabi bilan she’riy matnning 

istalgan oʻrinlarida qoʻllaniladi. 

Gul bilan bulbul kelib, gul ichra sayron qildi gul, 

Gul tomoshosin koʻrib, oʻz bargini qon qildi gul. [15. 2011, 16].  

E'tibor berilsa, gul soʻzi har ikki misraning boshi va oxirida qoʻllanilishi bilan birga misra 

oʻrtasida ham keltirilgan.  

Badiiy san’at turlarining yana bir guruhi borki, “Badoyi’u-s-sanoyi’” da ular lafziyu 

ma’naviy goʻzalliklar deb ataladi [1. 1981, 225]. Chunki ular ham lafzga, ham ma’noga aloqador 

deb qaraladi. “Oshiq” turkum dostonlarida ularning uch namunasini koʻrishimiz mumkin. 

Lugʻaviy ma’nosiga koʻra hamjins, jinsdosh ma’nolarini anglatuvchi tajnis san’ati ham ma’naviy, 

ham lafziy san’atlarga xos boʻlgan xususiyatlarni oʻzida mujassamlashtirgan [3. 2014, 182 b] 

boʻlib, “Oshiqnoma”ning birinchi kitobi tarkibiga kiritilgan “Sayyod va Hamro” dostonidagi 

Hamroning tilidan aytilgan she’riy parchada tajnis namunasini koʻrishimiz mumkin:  

Men sevmisham parilarning birisin, 

Biri “lom”dir, biri “jim”dir, biri “sin”,  

Biri ovdir, biri ovchi, biri sin, 

Biri ov qonlidir yor olmasina. [8. 2006, 19].  

Ushbu misralarning oxirida qofiyalanib kelayotgan “birisin” soʻzlariga e’tibor qaratadigan 

boʻlsak, birinchi misrada “bittasini”, ikkinchi misrada arab alifbosidagi “sin” harfini, uchinchi 

misrada esa “tuzoq” ma’nosini ifodalab kelgan. 

She’rda tasvirlanayotgan shaxs yoki narsaga xos belgilarni ketma-ket keltirish san’ati [2. 

2001, 13] hisoblangan tansiq us-sifot odatdagidek gʻazal va muxammas tarkibida keltirilgan: 

Gʻazal tarkibida: 

Koʻzing ohu, yuzing xumro, labing shakar, qading ra’no, 

Man oshiq bulbuli shaydo, talab qilgʻon visolimdur. [7. 2006, 143].  

Muxammas tarkibida: 

Ne ajab toza gul-u, yori sitamgarginayi, 

Sochi sunbul, yuzi gul, zulfi muanbarginayi. 

Soʻzlari qand-u novvot, lablari shakkarginayi, 

Gʻamzasi jonima oʻq, roʻzi mahsharginayi, 

Qoʻymayin oldinda yor arzim bayon oʻldiradur. [16. 2013, 102].  

Xorazm dostonlarida faqat bitta oʻrinda qoʻllanilgan lafziyu ma’naviy san’at turi bu – 

iqtibos. Iqtibos – Qur’on oyatlari va paygʻambar hadislarini she’r ichida keltirish yoki ularning 

mazmunini she’rda ifodalash san’ati boʻlib, “Oshiqnoma”ning 5 kitobi tarkibida keltiriladi.  

Ul kalomigʻa yozilmishdir ayn birla gʻayn,  

Surai alhamda bor, “hazo sirotil mustaqim” [14. 2011, 197].  

Xulosa 

Xulosa oʻrnida aytishimiz mumkinki, “oshiq” turkum dostonlarida qoʻllanilgan badiiy 

san’at turlari doston matnlarida keltirilgan mumtoz janrlarning ham ma’noviy tarafi, shu bilan 

birga, she’riy parchalar ifoda usulining mukammal boʻlishi uchun muhim vosita vazifasini 

bajargan. Ularni keng tadqiq etish folklorshkunoslik oldida turgan asosiy vazifalardan biri 

hisoblanadi. 

